
Ogasunak Interneten ikusteko moduan jarriko du, gaurtik aurrera, Nafarroako zerga arloko diru-sarreren segimenduaren hileko txostena 
2010eko martxora bitartean bildutako datuen arabera, foru erkidegoak gestionatzen dituen zerga arloko diru-sarrerek %0,92 egin dute gora
2010eko apirilak 19, astelehena.  Nafarroako Zerga Ogasunak zerga arloko diru-sarreren segimenduaren hileko txostena Interneten kontsultatzeko moduan jarri du gaur. Diru-sarrera horietan sartzen da erakunde autonomoak zuzenean biltzen duen dirua eta estatuarekin egindako doitzeetatik eratorritakoa. Datu horiek guztiak, gainera, iazko egoerarekin alderatuta daude. Txostena hilero argitaratuko dute, 23tik 25era bitartean.
Berria gaur goizean eman du, prentsaurrekoan, bigarren presidenteorde eta Ekonomia eta Ogasun kontseilari Alvaro Miranda Simavillak. Kontseilariak azaldu du tresna berri horri esker informazioa gardenagoa izango dela. Alde horretatik, martxoan bildutako diruari buruzko datuak zertan diren adierazi du, zehatz-mehatz.
Hala, Ekonomia eta Ogasun Departamentuko titularrak ongi iritzi dio Nafarroako Ogasunak martxoan bildutako diruari (erakundeak zuzenean gestionatzen duenari, alegia): bilketa ahalmenik ez da galdu, joan den urtearekin alderatuta, eta, gainera, diru-sarrerak %0,92 egin duela gora. Horren harian gogorarazi du aurrekontuan aurreikusi zutela diru-sarrerek ez zutela ez gora ez behera egingo. Hala ere, kontseilariak nabarmendu du estatuarekin egindako doitzeen datuak bestelakoak direla. Izan ere, Espainian diru gutxiago bildu dute 2009an eta 2010eko lehen hiruhilekoan, guztira %10,85 gutxiago, hain zuzen.
Bilketaren bilakaera balioetsi aurretik, Mirandak esan du kontuz ibili beharreko datuak direla, zerga handiak kontabilizatu gabe daudelako oraindik, besteak beste PFEZ eta sozietateen gaineko zerga. Dena den, kontseilariak martxoko txosteneko datu batzuk azpimarratu ditu: PFEZ gutxiago jaitsi da eta BEZari dagokion bilketak gora egin du berriz. 
Halaber, zerga batzuk, ”hilabeteak ikur negatiboarekin egin ondoren, orain ikur positiboa dute”. Esaterako, hidrokarburoen, matrikulazioen eta ondare eskualdaketen gaineko zergek gora egin dute: %3,56, %15,74 eta %33,97, hurrenez hurren. Nafarroako Gobernuak krisiari aurre egiteko abian jarritako neurriei dagokienez, Miranda kontseilariak adierazi du martxoan matrikulazioek %68 egin dutela gora, joan den urteko hilabete berarekin alderatuta. Orobat, Nafarroako Estatistika Institutuaren arabera, etxebizitza salerosketak %76,2 igo ziren otsailean, 2009. urtearekin alderatuta.
Estatuarekin egindako doitzeetan diru-sarrerek %37 egin dute behera 
Estatuarekin egindako doitzeak Hitzarmen Ekonomikoan daude araututa. Doitze horiei dagokienez, aurten Nafarroako foru erkidegoak %10,5 gutxiago jaso du BEZ arloko doitzeetan. Zerga berezien inguruan, 2009ko lehen hiruhilekoan foru erkidegoak 23,9 milioi euro ordaindu zituen eta aurten %18,5 gehiago: 28,3 milioi baino gehiago.
Alde horretatik, gogoratu Nafarroako Gobernuak, hiru hilero, ekarpenen ordainketa egiten diola estatuari eta diru-sarrera garbiak jasotzen dituela estatuaren aldetik, zerga doitzeengatik. Gainera, martxoan, aurreko urteko fluxuak erregulatzen dira; horregatik, martxoko koadroan 2010eko lehen hiruhilekoko eta 2009ko erregularizazioko datuak daude.
Mirandaren iritziz, ordea, estatuko BEZak 2009an izan duen jaitsierak eragin die gehien Nafarroako diru-sarrerei. Estatuan, BEZ arloko bilketa likidoak (bilketa bera eta bueltatzeak) ia %30 egin du behera; Nafarroan, berriz, %3 igo da. Gauzak horrela, iazko doitzeak arautu ondoren, Nafarroako Gobernuak 107,3 milioi euro ordaindu behar izan ditu.
2009. urtean estatuko bilketa Nafarroako baino gehiago jaisteak eragin du, baita ere, ekarpena erregularizatu ondoren, 268,6 milioi euro, iaz baino %26 gehiago, ordaindu beharra. Gauzak horrela, estatuarekin egindako doitzeei dagokien diru-sarrerak %37 egin du behera martxoan, 2009ko lehen hiruhilekoarekin alderatuta. 

